



Gwaed a Dŵr
Darllena: Ioan 19: 28-37

Marwolaeth Iesu

Roedd Iesu’n gwybod ei fod wedi gwneud popeth oedd gofyn iddo’i wneud. "Dw i'n sychedig," meddai, gan gyflawni beth oedd yr ysgrifau sanctaidd yn ei ddweud. Roedd jwg o win chwerw rhad wrth ymyl, felly dyma nhw'n trochi ysbwng yn y gwin a'i rwymo ar goesyn isop i'w godi i fyny at wefusau Iesu. Ar ôl cael diod, dyma Iesu’n dweud, "Mae'r cwbl wedi ei wneud." Yna plygodd ei ben a marw. 
 Gan ei bod yn ddiwrnod paratoi ar gyfer wythnos y Pasg, a’r Saboth hwnnw'n ddiwrnod arbennig iawn, dyma’r arweinwyr Iddewig yn mynd i weld Peilat. Doedd ganddyn nhw ddim eisiau i'r cyrff gael eu gadael yn hongian ar y croesau dros y Saboth. Dyma nhw’n gofyn i Peilat ellid torri coesau Iesu a’r ddau leidr iddyn nhw farw’n gynt, ac wedyn gallai'r cyrff gael eu cymryd i lawr.  Felly dyma'r milwyr yn dod ac yn torri coesau'r ddau ddyn oedd wedi eu croeshoelio gyda Iesu.  Ond pan ddaethon nhw at Iesu gwelon nhw ei fod wedi marw'n barod. Yn lle torri ei goesau, dyma un o'r milwyr yn trywanu Iesu yn ei ochr gyda gwaywffon, a dyma ddŵr a gwaed yn llifo allan.  Dw i’n dweud beth welais i â’m llygaid fy hun, ac mae beth dw i’n ei ddweud yn wir. Mae'r cwbl yn wir, a dw i'n rhannu beth welais i er mwyn i chi gredu. Digwyddodd y pethau hynny er mwyn i beth sydd yn yr ysgrifau sanctaidd ddod yn wir: "Fydd dim un o'i esgyrn yn cael ei dorri," ac fel mae’n dweud yn rhywle arall, "Byddan nhw’n edrych ar yr un maen nhw wedi ei drywanu."
Canolbwyntiwn ar adnod 34. 

Nid geiriau wedi eu hysgrifennu ar ddamwain yw rhain ond yr Ysbryd Glân yn arwain yr apostol Ioan i edrych ar y gwaed a’r dŵr. 

Drwy’r Hen Destament  dyn ni’n cael yr aberthau, ac yn clywed yn gyson “heb dywallt gwaed nid oes maddeuant”, ond yn fwy na hynny dyn ni’n darllen yn Sechareia 13:1,

Y diwrnod hwnnw bydd ffynnon wedi ei hagor i deulu Dafydd a phobl Jerwsalem, i'w glanhau o bechod ac aflendid.

Dyma mae Ioan wedi sylwi arno, y ffynnon, cyflawniad y broffwydoliaeth.
Mae’n rhaid cael y ddau efo’u gilydd, y dŵr a’r gwaed. Mae’r gwaed yn angenrheidiol i gael maddeuant, a’r dŵr yn arwydd o’r ffaith ein bod wedi ein puro a’n glanhau. Y gwaed dalodd iawn am bechod, ac mae’r dŵr yn glanhau. 
Yn ôl 1 Cor. 6:11:
 “A dyna sut bobl oedd rhai ohonoch chi ar un adeg, ond dych chi wedi cael eich glanhau a'ch gwneud yn bur. Mae gynnoch berthynas iawn gyda Duw o achos y cwbl mae’r Arglwydd Iesu Grist a’r Ysbryd Glân wedi ei wneud drosoch chi.” 

Braint mawr i ni fel Cristnogion yw cael y fath lanhad a’n gwneud yn bur drwy yr aberth ar y groes. 
Ochr arall y ffynnon yw geiriau Iesu ei hunan wrth y wraig o Samaria yn Ioan 4: 
Atebodd Iesu, "Bydd syched eto ar bawb sy'n yfed y dŵr yma, ond fydd dim syched byth ar y rhai sy'n yfed y dŵr dw i’n ei roi. Yn wir, bydd y dŵr dw i’n ei roi yn troi'n ffynnon o ddŵr y tu mewn iddyn nhw, fel ffrwd yn llifo i fywyd tragwyddol." 
Ym mhennod olaf llyfr Datguddiad mae sôn am afon bur o ddŵr y bywyd yn dod allan o orsedd Duw a’r Oen:

“ Mae'r Ysbryd a'r briodferch yn dweud, "Tyrd!" Gadewch i bawb sy'n clywed ateb, "Tyrd!" Gadewch i'r rhai sydd â syched arnyn nhw ddod. Pwy bynnag sydd eisiau, gadewch iddyn nhw dderbyn dŵr y bywyd yn rhodd. ”
Oes syched ysbrydol arnom? Dylen ni gyflwyno ein hunain i’r Duw trugarog gan ofyn am faddeuant trwy waed Iesu Grist.

A phan dyn ni’n teimlo dan orthrwm diafol, cnawd a byd, dylen ni sylweddoli fod i ni ffynnon a bod dŵr bywiol i ni, nerth gan Grist, i ddal ati.

